
Ma invece ô rio tranquillo de la Plata

Diverso tutto d’indole e natûa

In faccia de l’Oceano ô dilata

Per trenta leghe a grande imboccatûa,

E ô fa ne-ô mâ pacifica l’intrata,

E di ægue un’amichevole mescciûa.

Da porze ai barchi, fûsa e ûnia cö stesso.

A-e rive interne da region l’accesso.

Atri fiûmmi ô veddeiva poi non paghi

D’un corso ûnio e monotono, sospende

O stesso a dilatâse in vasti laghi,

O in grosse catterâte in zû discende

Con slansi pittorescbi e schersci vaghi,

O in cascate magnifiche e stupende,

Cascate ch’en sublimi a-ô Nêuvo Mondo,

Quanto grandiosi i fiûmmi, e ô mâ profondo.

Fra tutte queste grosse e larghe masse

D’ægue, che d’ûn terren eguale e ûnio

In mancanza che sotto i appoggiasse,

Da-i torrenti da-e rocche e da-ô pendio

De montagne ô e preçipita në basse

Ciañe o valadde l’impeto e l’asbrio,

Se gh’è scena imponente, varia e bella

A cascata do Niagara a l’è quella.

L’Europa a no pêu oppoñighe ö gran säto

Che attraversando a Svizzera fa ô Reno:

Porze quello do Niagara ciû ato

E ciù largo træ votte per ô meno

Un spettacolo insemme orrido e grato

Un misto de terribile e d’ameno:

O prêuva a-ô tempo stesso e a-ô stesso oggetto

O viaggiatô sorpreiso orrô e diletto.

